
PROGRAM MADANI KITA PERKUKUH HUBUNGAN KERAJAAN DAN RAKYAT,
PACU PEMBANGUNAN INKLUSIF DI TANGKAK

TANGKAK, 5 September 2026 - Program MADANI Kita terus menjadi platform
penting bagi merapatkan hubungan antara kerajaan dengan rakyat melalui
penyampaian maklumat, penyelesaian urusan serta ruang interaksi secara langsung
dengan kementerian dan agensi kerajaan.

Timbalan Menteri Sumber Asli dan Kelestarian Alam merangkap Ahli Parlimen
Ledang, YB Tuan Syed Ibrahim bin Syed Noh, berkata kejayaan kerajaan perlu diukur
berdasarkan sejauh mana dasar dan inisiatif yang dilaksanakan mampu
meningkatkan kehidupan rakyat.

“‘Ukuran sebenar bukan berapa banyak ucapan, mesyuarat atau dokumen yang
dihasilkan, tetapi sama ada kehidupan rakyat bertambah baik, peluang pekerjaan
bertambah, perniagaan kecil berkembang, kos sara hidup dapat diringankan dan
infrastruktur serta alam sekitar terus dipelihara,” katanya ketika merasmikan Program
MADANI Kita 2026 Tangkak, Johor di Dewan Padang Lerek 2, hari ini. Turut hadir ke
majlis, YBhg. Dato’ Dr. Roslan bin Hussin, Ketua Pengarah Akademi Kenegaraan
Malaysia (AKM) selaku agensi pelaksana program tersebut.

Beliau berkata, aspirasi Malaysia MADANI perlu diterjemahkan daripada slogan
kepada hasil yang benar-benar dapat dirasai rakyat, termasuk melalui pertumbuhan
ekonomi yang inklusif.

Menurut beliau, ekonomi Malaysia berkembang 5.2 peratus pada 2025, manakala
Johor mencatat pertumbuhan 8.0 peratus. Pada suku kedua 2026 pula, ekonomi
Malaysia berkembang 6 peratus, namun pertumbuhan tersebut perlu diterjemahkan
kepada peningkatan taraf hidup rakyat.

Dalam konteks Tangkak dan Ledang, beliau berkata kawasan berkenaan mempunyai
potensi besar dalam sektor pertanian, perusahaan kecil dan sederhana, pelancongan
serta pembangunan ekonomi setempat, di samping kekayaan alam semula jadi
seperti Gunung Ledang dan kawasan hijau yang perlu dipelihara.

Sehubungan itu, pembangunan perlu dilaksanakan secara seimbang dengan
mengambil kira kelestarian alam sekitar. Kerajaan mahu pertumbuhan ekonomi,
pelaburan dan peluang pekerjaan terus berkembang tanpa mengorbankan sungai,
hutan, sumber air dan kawasan hijau untuk generasi akan datang.

Beliau turut menegaskan bahawa kemajuan negara memerlukan kerjasama semua
pihak, termasuk Kerajaan Persekutuan, Kerajaan Negeri, pihak berkuasa tempatan,
penjawat awam dan rakyat.

“‘Semangat kenegaraan bukan hanya mengibarkan Jalur Gemilang, tetapi turut
diterjemahkan melalui sikap saling menghormati, membantu antara satu sama lain
dan melaksanakan tanggungjawab sebagai rakyat Malaysia,” katanya.

Beliau berkata, agenda reformasi Kerajaan MADANI termasuk reformasi struktur
ekonomi, NIMP 2030, NETR, Strategi Semikonduktor Nasional dan Dasar TVET
Negara 2030 perlu akhirnya memberi manfaat kepada rakyat. Belanjawan 2026 yang
bertemakan “Memacu Ekonomi MADANI: Memperkasa Rakyat” turut mencerminkan
hasrat tersebut.

Mengakhiri ucapan, beliau menyeru seluruh rakyat Tangkak dan Ledang supaya terus
berganding bahu membina kawasan yang lebih maju dan sejahtera, dengan
pembangunan berkualiti serta alam sekitar yang lestari untuk generasi akan datang.

Terdahulu pada sebelah pagi, YB Timbalan Menteri bersama Ketua Pengarah AKM
telah menyantuni penduduk di sekitar Kampung Lerek sebelum bergerak ke Kampung
Sri Maamor untuk sesi Ziarah Kasih.

